
Kalaallit Nunaanni pinerluttulerinermi inatsisip aamma Kalaallit Nunaanni 

eqqartuussisarnermik inatsisip allanngortinneqarnissaat pillugit inatsisissatut 

siunnersuummut missingiutip (Nuummi inissiisarfimmi kinguaassiuutitigut 

pinerluuteqarsimasut katsorsarneqarnissaannut inissanik pilersitsineq, ukiukitsunik 

pinngitsaaliilluni atoqateqarsimasoqartillugu pineqaatissiisutit sakkortusineqarnerat, 

inissiisarfinni imigassamik aanngajaarniutinillu atuinnginnissamut suliniutit, 

nikanarsaataasumik ajuallatsitaarujussuarnermi eqqunngitsuliorfigineqartoq 

suliassanngortitsinngikkaluartoq unnerluussisussaatitaasut 

pineqaatissiinertaqanngikkallartumik unnerluussisussaatitaanerat, inatsisit unioqqutillugit 

aningaasatigut iluanaaruteqartarnerup pinerluutinngortinnera, iluanaarutinik 

arsaarinnissinnaanerup annertusinera, aamma nakkutigineqartussanngorluni 

eqqartuunneqarnermut atatillugu tarnip pissusiinik ilisimasalimmit katsorsarneqarnissamut 

peqquneqarneq) Kalaallit Nunaanni Namminersorlutik Oqartussanit 

akuersissutigineqarnissaa pillugu Inatsisartut aalajangiiffigisassaattut siunnersuut. 

 

(Ineqarnermut, Attaveqarnermut, Aatsitassanut, Inatsisit Atuutsinneqarneranut 

Naligiissitaanermullu Naalakkersuisoq) 

 

  

Qulequttamut takisuumut atuarneqareersumullu Naalakkeruisut inatsisartut aalajangiiffigisassatut 

saqqummiussaqarnerannut Atassummiit qujavugut, imatullu naatsumik oqaaseqarfigissavarput. 

 

Kalaallit Nunaanni pinerluttulerinermi inatsisip aamma eqqartuussisarnermi inatsisip arlalinnik 

allannguuteqarnissaa pillugu, qallunaat naalakkersusuinik pitsaalluinnartumik 

suleqarteqatigiittoqarsimanera maluginiarparput. 

 

Pinerluttulerinermut eqqartuussisarnermullu inatsimmik allannguiniarnermi periuseq 

tusarniaanermik tunngaveqartoq, inatsisartuni naammassineqarpat aatsaat Folketing-imut 

ingerlaqqissaaq, taamaattumillu naleqqussaanermik siunnerfeqarneq sukumiisumik 

suliarineqarsimasutut Atassummiit nalilerparput qularutiginagulu tamanit 

tunuliaqutserneqarluarumaartoq. 

 

Taamatut naatsumik oqaaseqarluta, suliap aappassaaneerneqartigani ataatsimiititaliami 

susassaqartumi peqqissaarullugu suliareqqaarneqarnissaa Atassummiit inassutigaarput. 

  

Qujanaq. 

 


